
 

 

 

 

ATASSUT          UKA 2016/99 

Steen Lynge      10. 10. 2016 

Naalagaaffiit Peqatigiit Innarluutilinnut isumaqatigiissutaata atortuulersinneqarneranut aatillugu 

ussersornermik atuisut, innuttaasullu allat attaveqarniarnerminni ajornartorsiutillit isumaqatigiissummut 

ilaatinneqartut, nakorsiarneranni malitseqartitsinermut kiisalu nangittumik katsorsarneqarnerannut 

atatillugu allakkatigut nassuiaammik tigusisalernissaat pillugu Naalakkersuisut peqquneqarnissaannik 

Inatsisartuni aalajangiiffigisassatut siunnersuut.  (Inatsisartunut ilaasortaq Agathe Fontain, Inuit 

Ataqatigiit) 

Atassut-mit siunnersuuteqartoq Agaithe Fontain, IA qutsavigissavarput siunnersuuteqarneranut. 

 

Nunat innuttaasumi akornanni immikkut pisariaqartitsisunik ikiorsiisaneri aallaavigalugit nalilerneqartarput. 

Pitsaasumik ikiorsiinissamik aaqqiisimaguni, taava nuna nalilerneqartoq pitsaasumik inissittarpoq.   

Uani suliami siunnersuutigineqarpoq, ussersornermik atuisut, innuttaasullu allat attaveqarniarnerminni 

ajornartorsiutillit isumaqatigiissummut ilaatinneqartut, nakorsiarneranni malitseqartitsinermut kiisalu 

nangittumik katsorsarneqarnerannut atatillugu allakkatigut nassuiaammik tigusisalernissaat. 

Naalakkersuisut siunnersuummut akissuteqarnerminni erseqqissaatigaat nakorsiartut aammalu 

nangittumik katsorsarneqartut ullumikkut napparsimaveqarfinnut attaveqarnerminni sutigut tamatigut 

naqitanngorlugit ilisimatinneqarsinnaanermik periarfissaqartut. Naalakkersuisut siunnersuuteqartoq 

ilalerpaat tunngavilersuummi ujartormagu, peqqinnissaqarfimmi ussersorluni nutserisartunik 

pisariaqartitsineq aaqqiivigineqartariaqartoq, atorfilitta amerlinerisigut. 

Tassungalu ilangullugu Naalakkersuisut aamma ilisimatitsipput Danmark-imi tusilartut kattuffiat ilaatigut 

suleqatigineqarnialersoq toqqaannartumik nutserisoqarneq aaqqiiviginiarlugu. 

Naak Naalakkersuisut akissuteqarnermi aaqqiissutissanik ingerlatsilersimagaluarut, siunnersuummi 

ujartorneqartut suli pitsaanerusariaqarmata, Atassut-mit siunnersuutip ataatsimiitsitaliamit 

nalilersorneqarnissaa pingaartikkatsiguk, siunnersuutip ataatsimiitsitaliamut ingerlaqqinnissaa 

inassutigissavarput. 

